
ТАВАН ҪӖР СӖТКЕНЕПЕ УСНЁ ПОЭЗИ 

Чӑваш халӑх поэчӗн Ухсай Яккӑвӗн пурнӑҫӗпе пулта-
рулӑх ҫулӗ чӑннипех те питӗ пуян. Вӑл 1911 ҫулхи нояб
рей 26-мӗшӗнче чӑваш литератури классикӗн К. В. Ива-
новӑн тӑван ялӗнче — Пушкӑрт республикинчи Слакпуҫ 
ялӗнче чухӑн хресчен ҫемйинче ҫуралнӑ. Пуҫламӑш шкул 
хыҫҫӑн пулас поэт хресчен ҫамрӑкӗсен шкулӗнче, унтан 
Уфари педагогика институчӗн хатӗрлев уйрӑмӗнче, кайран 
Мускаври М. В. Ломоносов ячӗпе хисепленекен универ-
ситетра вӗренет. Темиҫе ҫул хушши вӑл Мускавра чӑваш-
ла тухса таракан «Коммунар» хаҫат редакцийӗнче ёҫленӗ, 
Пушкӑрт АССР Министрсен Совечӗ ҫумӗнчи наукӑпа 

тӗпчев институчӗн сотруднике пулнӑ, Патӑръелпе Улья-
новскри педагогика училищисенче чӑваш чӗлхипе литера-
турине вӗрентнӗ. 

Аслӑ Отечественная вӑрҫӑ пуҫлансан, Ухсай Яккӑвӗ ха
лах ополченийӗн отрядне каять, 1942 ҫулхи май уйӑхӗн-
че вӗренӳ батальонӗн курсанчӗ пулса тӑрать, унтах Ком-
мунистсен партине кӗрет. Малалла вӑл ҫар хаҫачӗсенче 
ӗҫлет. «Ҫӗршывӑмшӑн эпӗ патӑм вӗри вӑя, хӑватлӑ юнӑ-
ма»,— тет вӑл 1943 ҫулта ҫырнӑ пӗр лирикӑллӑ сӑвӑра. 
Вӑрҫӑ ҫулӗсенче фашистсене хирӗҫ паттӑр ҫапӑҫнӑшӑн 
ӑна капитан ятне, I I степеньлӗ Отечественнӑй вӑрҫӑ орден-
не панӑ. Вӑрҫӑ хыҫҫӑн поэт-салтак каллех мирлӗ ӗҫе тав-
рӑнать: Чӑваш АССР кӗнеке издательствин редакторе, 
«Тӑван Атӑл» альманахӑн редакторе пулать, 1948 ҫултан 
пуҫласа творчество ӗҫӗпе ҫеҫ пурӑнма тытӑнать. 

Халӑх поэчӗн пурнӑҫпа творчествӑлла биографийӗ пӗ-
тӗмпех революципе те ҫӗршыври социализмлӑ строитель-
ствӑпа уйрӑлми тачӑ ҫыхӑннӑ. Вӑл патша Раҫҫейӗнчи хрес-
ченсен асаплӑ та выҫӑ пурнӑҫне лайӑх астӑвать. Чӑваш 
ялӗсенче трахомӑпа чирлсе суккӑрланнӑ арҫынсем, хӗр-
арӑмсем, ачасем епле ҫӳренине те хӑй куҫӗпе хӑй курнӑ. 

Пушкӑрт хирӗсенче граждан вӑрҫи вучӗ алхаснӑ чухне 
Ухсай Яккӑвӗ саккӑрти ача пулнӑ. Мирлӗ халӑха Колчак 
эшкерӗ епле тискеррӗн асаплантарнисем, Чапаевӑн хӗрлӗ 
салтакӗсем шурӑ гвардеецсене хирӗҫ паттӑррӑн ҫапӑҫни-
сем те ҫав ҫулсенче чылайӑшӗ Ухсай куҫӗ умӗнче пулса 
иртнӗ. Кайран, нумай ҫулсем иртнӗ хыҫҫӑн, ҫакӑн ҫинчен 
поэт хӑйӗн чи лайӑх произведенийӗсенче каласа панӑ. 

Ача чухнехи ҫулсене аса илсе, Ухсай Яккӑвӗ хӑйӗн аш-
шӗпе амӑшне чун-чӗререн тав тӑвать. Вӗсем ӑна ҫепӗҫ юра-
сем нумай. юрласа панӑ иккен, паттӑрсем ҫинчен тӗрлӗ 
юмах-халап кала-кала кӑтартнӑ. Чӑваш халӑхӗпе вырӑс 
халӑхӗн сӑмах вӗҫҫӗн ҫӳрекен произведенийӗсемпе паллаш-
нӑҫемӗн пулас поэт умӗнче ҫапла ҫӗнӗ, халиччен пӗлмен 
тӗнче, уҫӑлать, пултаруллӑ ҫамрӑк йӗкӗтӗн кӑмӑлӗ калав-
сем, очерксем, сӑвӑсем ҫырас туртӑмпа ҫӗкленет. 

Хӑйӗн чи малтанхи сӑввине («Юратрӑм эп, хирсем, 
сире») Ухсай Яккӑвӗ ҫур ӗмӗре яхӑн каялла пичетлесе 
кӑларнӑ. Тӑван ҫӗре мӗн тери юратнине унта вӑл акӑ епле 
сӑмахсемпе каласа панӑ: 

Юратрӑм эп, хирсем, сире, 
Сана та, сӗм-хура вӑрман! 
Нихҫан та шухӑ чӗрере 
Ку юрату ҫухалмӗ ман. 
Нихҫан та эп хӑватӑра 
Манмастӑп, хамӑн юррӑмра 

Ӳра тапса, пуҫӑ ухсӑ 
Сире мухтатӑп эп, Ухсай. 

Ҫакӑнтан пуҫласа халӑх поэчӗ паян кунчченех тӑван ҫӗр 
темипе кӑвапаран ҫыхнӑ пек тачӑ ҫыхӑннӑ. Хӑйсен тӑван 
ҫӗрне, тӑван Совет ҫӗршывне вӗҫӗмсӗр юратакан ҫӗр ӗҫ-
ченӗсем, вӑрҫӑ паттӑрӗсем — акӑ камсем Ухсай Яккӑвӗн 
сӑвви-поэмисенчи тӗп геройсем. Унӑн поэзийӗ пурнӑҫ тӗ-
рӗслӗхӗпе, калама ҫук ӑшӑ лирикӑпа, халӑх ӑсӗпе, ӑшӑ 
юморпа тулнӑ. Литературӑра ӗҫлеме тытӑннӑранпа Ух
сай аллӑ ытла кӗнеке (чӑвашла, вырӑсла) пичетлесе кӑ-
ларнӑ. 

Вӑрҫӑчченех унӑн творчествинче пӗр паллӑ туртӑм па-
лӑрса тӑратчӗ—чӑваш халӑхӗн хальхи пурнӑҫне револю-
цичченхи пур.нӑҫпа танлаштарса кӑтартасси. Колхоз пур-
нӑҫӗ ҫинчен калакан сӑвӑсемпе, балладӑсемпе, юмахсемпе, 
лирикӑллӑ пӗчӗк поэмӑсемпе пӗрлех вӑл историллӗ тема-
па лирикӑллӑ-эпикӑллӑ, драмӑллӑ пысӑк произведенисем 
те ҫыратчӗ. Ҫавнашкаллисен шутне эпир унӑн «Халӑхсен 
ылтӑн кӗнеки» поэмӑна тата сӑвӑласа ҫырнӑ «Тутимӗр» 
трагедие кӗртме пултаратпӑр. 

«Халӑхсен ылтӑн кӗнеки» поэмӑна поэт СССР Консти
туции проектне халӑхра анлӑн сӳтсе явнӑ май хавхаланса 
ҫырнӑ. Унӑн композицине, сюжетне вӑл пӗтӗмпех чӑваш 
халӑхӗн хальхипе иртнӗ пурнӑҫӗн танлаштарӑвӗ урлӑ май-
лаштарнӑ. 

Совет ҫыннисен пурнӑҫӗ епле пуянланса, тулӑхланса 
пынине поэт «Кӗрхи октавӑсем», «Уфа пасарӗ», «Чӑваш 
ҫӗрӗ», «Кӗрхи кӗреке» ятлӑ лирикӑллӑ пысӑк мар сӑвӑ-
сенче, «Туй», «Телей юмахӗ» поэмӑсенче илемлӗ ҫырса 
кӑтартнӑ. К у сӑвӑсене вуласан, эпир тӳрех унӑн пултару-
лӑхӗ ҫав ҫулсенче епле ӳссе кайнине, халӑхӑн сӑмах вес-
сен ҫӳрекен творчествинчи тӗслӗхсемпе вӑл мӗн тери пӗл-
се усӑ курма пултарнине туйса илетпӗр. 

Вӑрҫӑ умӗнхи ҫулсенче Ухсай Яккӑвӗ ачасемпе ҫам-
рӑксем валли те сахал мар ӑста произведени ҫырчӗ. «Кӑ-
мака ҫинчи Иван», «Пуканесен бригади» поэмӑсем чӑ-
вашсен ача-пӑча литературин фондне яланлӑхах ҫирӗппӗн 
кӗрсе вырнаҫнӑ ӗнтӗ. Вӗсене поэт пуян та илемлӗ чӗлхепе 
ҫырнӑ. 

Халӑх поэчӗн творчествинче «Ёмӗт» поэма пысӑк вырӑн 
йышӑнать. Поэмӑра кивӗ чӑваш ялӗн пурнӑҫне, йӑли-йӗр-
кине, тӗп геройӑн ача чухнехипе ҫамрӑк чухнехи пурнӑҫне, 
унӑн ӗмӗчӗ-туйӑмссене тӗплӗн кӑтартса панӑ. Чи хакли 
вара поэмӑра ҫапах та ку мар, урӑххи: чӑваш литерату-

ринче Ухсай Яккӑвӗ пӗрремӗш хут Владимир Ульянов ча-
ваш ҫыннине Охотникова вӗренӳ аттестачё илмешкён эк
замен пама епле пулӑшнине кӑтартса пани. 

Вӑрҫӑ умӗнхи драматургире Ухсай Яккӑвӗн «Тутимӗр» 
трагедийӗ тивӗҫлипех паллӑ вырӑн йышӑнчӗ. Кунта поэт 
Тутимӗр чӑваш паттӑрӗ, Пугачевпа Салават Юлаев ӗҫӗ-
сене малалла тӑсса, X V I I I ӗмӗрте чӑваш халӑхне ирӗклех-
шӗн пыракан кӗрешӳре епле ертсе пынине кӑтартнӑ. Вы-
рӑнти хресченсен ҫав кӗрешӗвӗ йӗркесӗр те сапаланчӑк 
пулнипе, пӑлхава ҫӗкленнисем хӑйсен умӗнчи тӗллевсене 
уҫӑмсӑр курнипе чӑнах та трагедиллӗ пулса тухнӑ. Ҫакна 
хӑйӗн произведенийӗнче поэт истори тӗлсшӗнчен тӗрсс 
ҫырса панӑ. Трагедири ҫынсене — Тутимср паттӑра, Эрпи-
кене, пӑлхава хутшӑннӑ ытти геройсене поэт чӑн-чӑн реа-
лизмла сӑнарсем туса кӑтартма пултарнӑ. Поэмӑра Пуш-
кӑрт республикинче пурӑнакан ӗлӗкхи чӑвашсен юррисем-
пе, преданийӗсемпе пӗлсе усӑ курни Ухсай Яккӑвӗн ҫак 
чаплӑ произведенине историллӗ, нациллӗ паха колорит 
парса тӑрать. 

Ухсай творчестви Тӑван ҫӗршывшӑн пынӑ аслӑ вӑрҫӑ 
вӑхӑтӗнче вӑйлӑ аталанса кайрӗ. Ҫар хаҫатӗнче ӗҫленине, 
ҫапӑҫусене тӑтӑш хутшӑннине пӑхмасӑрах (поэт вӑрҫӑра 
икӗ хут аманнӑ) ку ҫулсенче Ухсай Яккӑвӗ сахал мар ли-
рикӑллӑ, ҫавӑн пекех эпикӑллӑ произведенисем ҫырма пул-
тарчӗ. Совет салтакӗ унӑн сӑвви-поэмисенче алла хӗҫпӑ-
шал тытса ҫапӑҫакан ҫын ҫеҫ мар. Чи малтан вӑл аслӑ 
ҫӗршыв хуҫи, ҫӗршыв шӑпи ҫинчен шухӑшлакан, ун илем-
лӗхне-пуянлӑхне чунпа туйса таракан ҫын пулса тухса 
тӑрать. Совет салтакӗсем юратнӑ Тӑван ҫӗршыв чысӗпе 
никама пӑхӑнманлӑхӗшӗн пыракан кӗрешӳре мӗн тери 
паттӑррӑн ҫапӑҫни ҫинчен Ухсай Яккӑвӗ сахал мар сӑвӑ-
поэма ҫырчӗ. 

Чӑваш писателӗсем вӑрҫӑ вӑхӑтӗнче ҫырнӑ произве-
денисенчи чи таса ӗмӗт—Ҫӗнтерӳ ӗмӗчӗ, чи пысӑк шанчӑк— 
Ҫӗнтерӳ шанчӑкӗ. Ҫав ӗмӗтпе ҫав шанчӑк пирӗн халӑха, 
уиӑн фронтри ывӑлӗ-хӗрӗсене усал тӑшмана хирӗҫ пӗтӗм 
вӑя хурса ҫапӑҫма, ӑна пуҫӗпех аркатма хавхалантарнӑ. 
Халӑхӑн патриотла ҫӗкленӗвне, вӑл тӑшмана ылханнине, 
пирӗн тӗрӗслӗх пурпӗр ҫӗнтерессе шанса тӑнине Ухсай Як-
кӑвӗ те хӑйӗн произведенийӗсенче, витӗмлӗ кӑтартрӗ. 

Поэт-воин вӑрҫӑн тертлӗ кунӗсенче хӑйӗн вырӑнне 
халӑх ирӗклӗхӗшӗн кӗрешекенсен малти ретӗнче курнӑ. 

1943 ҫулта Ухсайӑн «Вӑрҫӑ хирӗнче» ятлӑ сӑвӑсен кӗ-
неки пичетленсе тухать. Унта поэтӑн походсенче, окопсен-
че, блиндажсенче чӗререн тухакан сӑмахсемпе ҫырнӑ сӑв-

висем пичетленнӗ. Кашни сӑвӑра гражданла туйӑм тапса 
тӑрать, вӗсем совет воинӗсен чун-чёрине, кӑмӑлне ҫӗклеҫ-
ҫӗ, тӑшмана ним шеллемесӗр аркатма чӗнеҫҫӗ. 

Тӑван ҫӗршыв ҫинче пӗр чун та 
Фашист таврашӗ юлмиччен 
Салтак чӗри кӑвар пек ҫунтӑр 
Мухтавлӑ вӑрҫӑ хирӗнче! 
Шӑваймӗ вӑр-хурах ҫӗленӗн. 
Саланӗҫ унӑн шӑммисем. 
Тасалӗ ҫӗр!.. Пире ӗненӗр, 
Янравлӑ саслӑ тӑрнасем! 

(«Тӑрнасем», 1942 ҫул) 
Гитлер вӑрҫӑ пуҫлансанах пирӗн Тӑван ҫӗршыв столи-

цине — Мускава хӑвӑрт тытса илесшӗн пулнӑ, анчах унӑн 
тискер ёмӗчӗ ҫав ҫулах путланчӗ. Совет Союзӗнчи мӗнпур 
халӑхсем юратнӑ ҫӗршыва, унӑн столицине хӳтӗлеме пӗр 
ҫын пек ҫӗкленчӗҫ. Мускав патӗнче Гитлерӑн дивизийӗсе-
не аркатрӗҫ. «Мускав» сӑвӑпа уҫӑлать Ухсай Яккӑвӗн 
«Вӑрҫӑ хирӗиче» кӗнеки. Поэт унта Тӑван ҫӗршывӑн сто
лицине пирӗн халӑх хӑйӗн ывӑлӗ-хӗрӗсене атте-анне пек 
вӗрентсе ӳстернӗшӗн, вӗсенчен нумайӑшне наукӑпа куль-
турӑн паллӑ деятелӗсем пулма пулӑшнӑшӑн чӗререн тав 
тӑвать, хаяр тӑшман вӑйӗсене Совет Ҫарӗ ҫапса ҫӗмӗрни 
ҫинчен савӑнса ҫырать: 

Пурте, пӗтӗм ҫӗршывӗпе 
Ҫӗклентӗмӗр, хастарлӑн, вирлӗн. 
Мускав тавралӑхӗ, уй-хирӗ 
Сӑрланчӗ нимӗҫ юнӗпе. 
Унта хӑварчӗ Гитлер мурӗ 
Салтакӗсен виллисене. 
Тӗнче хитре Мускав вӑйне 
Курать те, курнӑ та, вӑл курӗ 
Пиншер султан та малашне. 

Ухсай Яккӑвӗн сӑввисемпе поэмисенче совет воине фа-
шистсене хирӗҫ алла пӑшал тытса ҫапӑҫакан ахаль ҫын 
кӑна мар. Вӑл вулакан умне аслӑ ҫӗршывӑн шанчӑклӑ ху-
ҫи пек, унӑн илемне, пуянлӑхне пӗтӗм вӑй-халӗпе, чун-
чӗрипе туйса таракан патриот пек тухса тӑрать. Поэт со
вет воинӗн сӑн-сӑпатне, унӑн паттӑр ӗҫӗсене, шухӑш-ту-
йӑмне тарӑн кӑтартса пама тӑрӑшать. Окопра ларать-и 
салтак, атакӑна хатӗрленет-и е ҫапӑҫу хирӗнчен тӑшмана 
ҫӗнтерсе тухать — шухӑшӗпе вӑл яланах тӑван тавралӑха 
курать. Ахальтен мар ӗнтӗ поэтӑн «Ҫыру», «Ҫумӑр», «Ачин 
ачи», «Кӗлпуксем» сӑввисенче ҫутҫанталӑк хӑй те вилӗме 
хирӗҫ, фашистсен тискер ӗҫӗсене хирӗҫ тӑрать. Воронеж, 
Курск, Белгород хулисем патӗнчи ҫапӑҫу хирӗсенчен е 

Висла леш енчен тӑван хиреем енне пӑхать те поэт илем-
лӗ ҫутҫанталӑкшӑн хӑюллӑн кёрешме тупа тӑвать: 

Тухатӑп эпӗ нӳрлӗ окопран, 
Хуркайӑксем, сире пӑхса тӑратӑп, 
Тупа туса калатӑп кӑмӑлтан: 
Кӑвакӑн-симӗсӗн хумханӗ Атӑл, 
Кӗрлӗ куккуклӑ, шӑпчӑклӑ вӑрман, 
Унта ҫӳреймӗ иртӗхсе тӑшман! 

Поэтӑн лирикӑллӑ сӑввисенче эпир салтакӑн таса чун-
не туятпӑр, инҫетрен, вӑрҫӑ хирӗнчен килекен сассине ил-
тетпӗр. А к ӑ , вӑл «Карти-карти кикак - кикак хуркайӑк» 
(1943) ятлӑ сӑввинче кӑнтӑралла тата хӗвелтухӑҫнелле вӗҫ-
се каякан хуркайӑксемпе калаҫать, вӗсене хӑйӗн тӑван 
тавралӑхне ҫитме, ватӑ амӑшне фронтри ывӑлӗн тертлӗ 
ҫул-йӗрӗ ҫинчен каласа пама ыйтать. 

Чӑваш воинӗсен вӑрҫӑри хӑюлӑхпа паттӑрлӑхне, вёсен 
шухӑш-кӑмӑлне Ухсай Яккӑвӗ 1942 ҫулхи декабрь уйӑ-
хӗнче Воронеж фронтӗнче «Пӗр дивизири чӑваш боецӗ-
семпе командирӗсем чӑваш халӑхне» ятлӑ сӑвӑлласа ҫыр-
нӑ ҫырура лайӑх кӑтартнӑ. Ҫак ҫыру-поэмӑра чӑваш халӑ-
хӗн ывӑлӗсем Тӑван ҫӗршыва мӗн тери хытӑ юратнине, 
унӑн ирӗклӗхӗпе чысӗшӗн пурнӑҫне шеллемесӗр' кӗрешни-
не вулакансем лайӑх курнӑ, вӑл фронтовиксен ашшӗ-амӑ-
шӗсен, ачи-пӑчисен, арӑмӗсен, савнийӗсен патриотизмла 
туйӑмӗсене ҫӗкленӗ, вӗсене тылри хӗрӳллӗ ӗҫре хавхалан-
тарнӑ. 

Чӑваш боецӗсемпе командирӗсем тӑван халӑх умӗнче 
уҫӑ кӑмӑлпа, таса черепе отчет тытаҫҫӗ, тӑшмана ҫӗмӗрсе-
аркатса пӗрмай малалла утни ҫинчен, Ҫӗнтерӳ кунӗ ҫи-
тессе ӗмӗтленсе ҫапӑҫни ҫинчен каласа параҫҫӗ. Совет 
Союзе пысӑк, анлӑ, анчах каялла чакма вырӑн ҫук. Аслӑ 
Дон шывӗ хӗрринче, ҫапӑҫу хирӗнче тупа тӑваҫҫӗ вӗсем: 

Эх, Тӑван ҫӗршыв, аннемӗр, 
Шан пире, ӗнен пире: 
Аслӑ Атӑлӑн илемӗ 
Сывӑ пулӗ ӗмӗрех! 

Халӑхӑмӑр, савнӑ халӑх, 
Ҫӗртмӗпӗр чӑваш ятне: 
Ёмӗр-ӗмӗр асӑнмалӑх 
Ҫӗклӗпӗр ун мухтавне. 

Чӗр юна тумлам-тумламӑн 
Хӗрхенмесӗр тӑкрӑмӑр. 
Тӑкӑпӑр, анчах та хамӑр 
Ҫӗршыва хӑтарӑпӑр. 

«Ҫырура» поэт фронтпа тыл тачӑ ҫыхӑнса тӑни ҫин-
чен те питӗ витӗмлӗ калать. Уралта та^ Ҫӗпӗрте те совет 
ҫыннисем фронт вали хурҫӑ-чугун шӑратаҫҫӗ, танксем, 
самолетсем, минӑсем тӑваҫҫӗ. Колхозлӑ ял Совет Ҫарӗ 
валли апат-ҫимӗҫ парса тӑрать. 

«Ҫырура» сӑнласа кӑтартнӑ геройсем — мораль тӗлӗ-
шӗнчен ҫирӗп чӗреллӗ, таса чунлӑ ҫынсем. Вулакансем 
умне фронтри йывӑрлӑхсемпе хӑрушлӑхсене ҫӗнтерсе пы
ракан пирӗн ентешсем: Гаврилов командир, Голицын по
литрук, Можаев разведчик, Фролов автоматчик, Михайлов 
сапер тата ытти воинсен сӑнарӗсем яр-уҫҫӑн тухса тӑ-
раҫҫӗ. Вӗсем тӑван халӑха панӑ сӑмаха ҫав тери йывӑр 
пулсан та, ҫирӗп тытса пыраҫҫӗ. 

Ҫавӑн пекех Ухсай Яккӑвӗ «Гастелло капитан» сӑвӑра 
паттӑр летчикӑн ҫапӑҫури хастарлӑхне пысӑк туйӑмпа 
ҫырса кӑтартать. «Хӗрлӗ галстук» сӑвӑра фашистсем пер
се вӗлернӗ пионерӑн патриотла ӗҫӗ куҫ умне килсе тухать. 
Вӗсем пурте, поэт пекех, Тӑван ҫӗршыва фашистсенчен 
часрах хӑтарас ӗмӗт-шухӑшпа пурӑннӑ. 

Вӑхӑтсӑр пуҫне хунӑ юратнӑ шӑллӗ Кирле ҫинчен по
эт «Шӑллӑм» ятлӑ пӗчӗк поэма ҫырать. Унта вӑл ача чух-
нехи ялти пурнӑҫа, ӳссе ҫитӗнсен шӑллӗ салтака кайнине, 
усал тӑшмана хирӗҫ хӗҫпӑщалпа ҫапӑҫма тухнине аса 
илет. Хӗрӳллӗ ҫапӑҫӳ хыҫҫӑн пӗр танк ҫывӑхӗнче тӗлӗрсе 
кайнӑ пиччӗшӗ патне тӗлӗкре ҫамрӑк салтак, поэтӑн вил-
нӗ шӑллӗ, пырать, вӑл пиччӗшне тӑшмана хирӗҫ хаяррӑн 
кӗрешме чӗнет. Пиччӗшӗпе шӑллӗ тӑван тавралӑх, Силпи 
уй-хирӗ, вӑрманӗ ҫинчен, тискер тӑшмана ҫапса аркатасси 
ҫинчен калаҫнине поэт пысӑк туйӑмпа ҫырса кӑтартать. 

Совет ҫыннин чунӗ вӑрҫӑра та ҫав тери кӑмӑллӑ, ҫутӑ 
та таса, ҫирӗп те чӑтӑмлӑ пулнине Ухсай «Шӑпчӑк» ятлӑ 
пӗчӗк поэмӑра лайӑх кӑтартса парать. Поэма геройӗ— 
чӑваш ачи Александр Туринке, вӑрҫӑччен консерватори 
студенчӗ пулнӑскер, йывӑр тытӑҫу вӑхӑтӗнче нимӗҫсен 
«тигрне» пӗччен чарса лартать. Ҫапӑҫу лӑпланнӑ самантра 
вӑл шӑпчӑк юрланине киленсе итлет, унтах хӑюллӑ шӑп-
чӑк ҫинчсн «Шӑпчӑк» ятлӑ юрӑ кӗвӗлет. Ҫапла поэт пы-
сӑках мар сӑнарсемпе совет ҫыннин иксӗлми вӑйне, чун-
халне уҫха парать: 

Пурӑнма юрри чӗнет, 
Ун юрри вӑрҫмасть нихҫан та, 
Ҫавӑнпа ӑна итлет 
Пур салтак та, пур сержант та. 

Ухсай Яккӑвӗн вӑрҫӑ вӑхӑтӗнчи сӑввисемпе поэмисен 

ярамӗ «Влтава шыве хӗрринче» (1945) лирикӑлла поэма-
хроникӑпа вӗҫленет. Кунта вӑл Аслӑ Отечественнӑй вар-
сан юлашки кунӗсене сӑнласа панӑ. Ун чухне поэт ҫапла 
ҫырнӑ: 

Ылтӑн Прага хӗпӗртетчӗ, 
Ҫӳл ҫуртра, аял пӳртре 
Уҫнӑ пур чӳречере 
Хӗрлӗ хӗм ялав вӗҫетчӗ. 
Ҫитмӗл ҫичӗ халӑх ячӗ 
Шавлакан ҫар хушшинче 
Прагӑна пӗр танк ҫинче 
Кӗтӗм эп, чӑваш поэчӗ. 

Кунта поэт хӑйӗн лирикӑлла героине чех хӗрӗпе пур-
нӑҫ шӑпи ҫинчен калаҫтарать. Ҫав калаҫура вӑл совет 
воинӗсен вӑрҫӑ вӑхӑтӗнчи патриотла шухӑш-кӑмӑлне ви-
тӗр туйса илмелле, чун-чӗрене хумхантармалла уҫса панӑ. 
Хамӑрӑн Тӑван ҫӗршыва пуринчен ытларах юратнине, 
ӑна темрен те ҫывӑха хунине чӑваш поэчӗ, гварди капита
не кӑмӑла ҫӗклемелле ҫырса кӑтартать: 

Хулара мана чи лайӑх 
Ылтӑн ҫурт парнелеме 
Тытӑнсан та, эпӗ кайӑп 
Хам ҫуралнӑ хирӗме... 
Чи хакли—Тӑван ҫӗршывӑм, 
Тӗнчере пӗрре кӑна. 

Чӑваш халӑхӗн ывӑлӗ-хӗрӗсем вӑрҫӑ ҫулӗсенче, ытти 
халӑхсен ҫыннисем пекех, ӑҫта-ӑҫта кӑна ҫитмен пуле, 
фашистсене хирӗҫ ӑҫта кӑна кӗрешмен пуле! Пур ҫӗрте 
те поэт-воин тӑван чӗлхе мӗнле янӑранине илтет, совет 
салтакӗсем хӑйсен чӗлхине чунтан юратнине курать, нумай 
юнлӑ ҫапӑҫусенче чӑваш чӗлхипе поэзийӗ мӗнле вырӑн 
йышӑннине питӗ лайӑх курать, ун ҫинчен вӑл «Чӑваш чӗл-
хи» ятлӑ сӑвӑра хавхаланса калать: 

Орел та, Киев та, Варшава, 
Белград та, Будапешт та, Порт-Артур... 
Татти-сыпписӗр пычӗ вӑрҫӑ шавӗ, 
Унта чӑваш чӗлхин те пайӗ пур. 

Этемлӗх историйӗнчи чи йывӑр вӑрҫӑ Совет Союзе 
ҫӗнтернипе вӗҫленчӗ. Фашистла вӑрӑ-хурахсене ҫапса ҫӗ-
мӗрнӗ ҫӗнтерӳҫӗсем нумайӑшӗ килёсеие таврӑнчӗҫ, мирлӗ 
ӗҫе пуҫӑнчӗҫ. Чӑваш халӑхӗн юратнӑ поэчӗ те 1946 ҫулта 
киле таврӑнчӗ, пӗтӗм вӑя хурса хаяр вӑрҫӑ витӗр тухнӑ 
халӑхӑн пархатарлӑ мирлӗ ӗҫӗ-хӗлӗ ҫинчен ҫӗнё сӑвӑсем-
пе поэмӑсем ҫырчӗ. Вӗсене вулакансем ырласа йышӑнчӗҫ. 

Аннах Яков Гаврилович Мир вӑйӗсене халӗ те куллен-кун 
ҫирӗплетмеллине, пирӗн яланах сыхӑ пулмаллине ман-
масть, ҫамрӑк ӑрӑва патриотла воспитани парассишён 
ырми-канми ӗҫлет. «Чӑн сӑмах» сӑвӑра пӗтӗм чун-чӗререн 
вӑл ҫапла калать: 

Ҫынсен телейӗпе хисепӗ 
Сыв пултӑр—уншӑн ҫапӑҫма 
Пӑшал тытма вӗрентрӗм эпӗ 
Ҫырма вӗреннӗ аллӑма. 

Ялан аса илетӗп ӑшшӑн 
Хӑйсеп юнне те пурнӑҫне 
Пср хӗрхепми парса, ҫӗршывшӑн 
Пуҫ хунӑ савнӑ туссене. 

Нумай-нумай чӗлхеллё халӑх 
Планетӑн пур кӗтессииче — 
Мир!—тенӗ чух пусатӑп алӑ 
Ачан сӑпкийӗ умӗнче. 

Совет Ҫарӗ юнлӑ вӑрҫӑра фашизма ҫӗнтернӗ хыҫҫӑн 
пирӗн нумай нациллӗ литература малалла ҫӗнӗ условисен-
че хӑватлӑн чечекленме пуҫларӗ. Халӗ ӗнтӗ ун умӗнчи тӗп 
тӗллевсенчен пӗри вӑл — совет халӑхӗн вӑрҫӑри паттӑр-
лӑхне, ҫав паттӑрлӑхӑн ку вӑхӑтрипе малашнехи пӗлте-
рӗшне анлӑн та тарӑннӑн кӑтартасси пулса тӑчӗ. Вӑрҫӑ 
хыҫҫӑнхи уйӑхсенче ҫырнӑ произведенийӗсенче чылайӑ-
шӗнче чӑваш писателӗсем ҫӗнтерӳ савӑнӑҫне, халӑх мир-
лӗ ӗҫе пуҫӑннине сӑнларӗҫ. 

Вӑрҫӑ хыҫҫӑнхи ҫулсенче Ухсай Яккӑвӗн творчествинчи 
тӗп темӑсенчен пӗри Чӑваш ҫӗрӗнче колхозлӑ йӗрке епле 
пуҫланса кайса ҫирӗпленсе ҫитнине кӑтартакан тема пул-
чӗ. Хӑйӗн сӑввисемпе поэмисенче вӑл халӑх пурнӑҫӗн тӗ-
лӗнмелле вӑйӗпе илемне, ҫӗр ӗҫченӗн чӗре ҫумӗнчи чи хак-
лӑ шухӑш-туйӑмӗсене калама ҫук пысӑк ӑсталӑхпа ҫырса 
сӑнларӗ. Ҫакӑ вӑл уйрӑмах «Кӗлпук мучи» поэмӑпа «Ту 
урлӑ ҫул» романра палӑрчӗ. 

«Кӗлпук мучи» поэма—чӑваш ҫӗр ӗҫченӗн кунҫулӗпе 
шӑпине кӑтартакан эпикӑллӑ произведени. Поэмӑри тӗп 
геройсен сӑнарӗсенче чӑваш ҫыннин нациллӗ характерен чи 
лайӑх енӗсем палӑрнӑ. 

Пурнӑҫра Кӗлпук мучин нумай курма, нумай чӑтса ирт-
терме тивнӗ: кулаксемпе улпутсен пусмӑрне те, шурӑ гвар-
деецсен тискерлӗхне те тӑраничченех тутаннӑ ҫак этем. Акӑ 
ӗнтӗ Октябрьти революци ҫӗнтерет. Пачах урӑх «юрӑ» 
пуҫланать Кӗлпукшӑн та. Чунӗпе пётӗмпсх ҫамрӑкланса 

кайнӑскер, ҫӗнӗ пурнӑҫ тунӑ ҫӗре калама ҫук хастаррӑн 
хутшӑнать вӑл. Фашистла Германие хирӗҫ пынӑ вӑрҫӑ ҫу-
лӗсенче те Кӗлпук пурнӑҫӗ — ырми-канми хӗрӳ ӗҫлӗ пур-
нӑҫ. Иксӗлми ӗҫченлӗх, кирек мӗнле самантра та пусӑ-
рӑнчӑк кӑмӑла сӳнтерме пӗлни, пур япала ҫине те общест-
вӑлла куҫпа пӑхни, халӑх ӗҫне яланах хастар хутшӑнни— 
акӑ мӗнле чун-чӗреллӗ ҫын Кӗлпук мучи Ухсайӑн ҫак чап-
лӑ произведенийӗнче. Поэма малтан пуҫласа вӗҫне ҫити-
ех ӑшӑ та хаваслӑ юморпа тулнӑ, унтах тӗллӗн-тӗллӗн 
вичкӗн сатира куратӑн. 

Колхозлӑ пурнӑҫ ҫулӗ ҫине тӑрасси чӑваш ялӗнче те, 
ытти ҫӗрти ялсенчи пекех, ҫӑмӑллӑн пулса пыман. Уйрӑ-
мах вӑтам хресчен хытӑ иккёленнӗ. Ухсай хӑйӗн «Ту ур
ла ҫул» поэминче ҫавнашкал ҫынна Калля сӑнарӗ урлӑ 
кӑтартнӑ. Йывӑр та асаплӑ ҫулпа пырса кӗрет колхоза 
Калля. Хӑй хуҫалӑхӗшӗн ҫунакан ҫын психологине автор 
чӑн пурнӑҫри тӗслӗхсене ҫывӑххӑн аса илтерекен сӑр-
семпе ҫырса кӑтартать. Канӑҫ паман иккӗленӳсене сирсе 
ывӑтма пурнӑҫран кая юлнӑ тӗшмӗшлӗхлӗ Калляна ком-
мунистсем пулӑшаҫҫӗ. Вулакан ҫакна ӗненет: каярахпа 
Калляпа унӑн арӑмӗ Чинавье чи малта пыракан колхов-
никсем пулса тӑнине курать. 

Кӑмӑла килекен ытарайми чӑваш хӗрарӑмӗн вӑйлӑ сӑ-
нарӗ пулса тухнӑ Чинавье инке поэмӑра. Хут пӗлмен тӗт-
тӗм чӑваш хӗрарӑмӗ, колхоза кӗрсен вӑл куҫ умӗнчех ул-
шӑнса пырать, пурнӑҫри ҫӗнӗлӗхсене хӑюллӑн йышӑнма 
пуҫлать. Хастар ӗҫленӗшӗн ӑна ялхуҫалӑхӗнчи ытти пал-
лӑ ҫынсемпе пӗрле Ленин ордене параҫҫӗ. Чинавье инке 
Мускавра пулнине, Кремльте М. И. Калинин аллинчен 
государствӑн чаплӑ наградине илнине Ухсай Яккӑвӗ чу-
на ачашлакан ӑшӑ сӑмахсемпе ҫырса кӑтартать. 

Пӗр ӳстермесӗрех эпикӑллӑ произведенисен чӑн-чӑн 
ӑстаҫи тесе калас пулать Ухсай Яккӑвне. Унӑн «Кӗлпук 
мучи», «Ача чухнехи ҫӑлтӑрӑм», «Чапаевпа тӗл пулни», 
«Шурӑ хурӑнпа калаҫни» поэмисем, «Ту урлӑ ҫул», «Акӑш-
кӳль» романӗсем чӑваш литературинче ҫеҫ мар, нумай 
нациллӗ пӗтӗм совет литературинче пысӑк вырӑн йышӑн-
са тӑраҫҫӗ. Чӑваш халӑхӗ революци тунӑ ҫӗрте, Совет 
влаҫне ҫирӗплетессишӗн пынӑ кӗрешӳре, социализмлӑ 
строительствӑра мӗнле вӑй-хал ' хунине анлӑн ҫырса кӑ-
тартнӑ ҫак произведенисенче. 

«Ача чухнехи ҫӑлтӑрӑм» кӗнекене кёнӗ виҫӗ поэмӑна 
(«Ача чухнехи ҫӑлтӑрӑм», «Чапаевпа тӗл пулни», «Силпи-
ри асамат кӗперӗ») Мускавра та тивӗҫлипе пысӑк хак па-
чес. Вӗсемшӗн поэт М . Горький ячӗпе хисепленекен 

РСФСР Государство премине илме тивӗҫлӗ пулчӗ. К у кё-
некере Ухсай чӑваш халӑхӗн революци умӗнхи, Октябрь 
кунӗсенчи тата граждан вӑрҫи ҫулӗсенчи пурнӑҫне эпи-
кӑллӑ картинӑсемпе сӑнласа парать. 

Чухӑнлӑхпа, асаппа та хӗн-хурпа — акӑ мӗнле хӑрушӑ 
паллӑсемпе тухса тӑрать поэт куҫӗ умне чӑваш халӑхӗн 
революцичченхи пурнӑҫӗ. Анчах поэма геройӗ чӑтмалла 
мар йывӑр саманара та тӑван ҫӗрӗн ӑшшине туйса тӑрать, 
халӑхпа пӗрле пурӑнать. Сюжет аталанса пынӑ май Ух
сай Яккӑвӗ хӑйӗн ҫак поэмисенче ытларах та ытларах 
социаллӑ проблемӑсене хускатать. Ҫамрӑк Якку халь ӗн-
тӗ пурнӑҫра пулса иртекен ӗҫсене, ҫав ӗҫсенчи хире-хирӗҫ-
лӗхсемпе хирӗҫӳсене тимлсн асӑрхама тытӑнать. Ялти 
ачасемпе пӗрле вӑл юртан патша кӗлетки тӑвать, кайран 
ӑна патакпа ҫапа-ҫапа ватать. Тата каярахпа чухӑн хрес-
ченсемпе пӗрле ялти ҫӗрме пуянӑн ҫаранӗсене туртса ил-
нӗ ҫӗре хутшӑнать. 

Уйрӑмах поэт халӑха Аслӑ Октябрь ҫутине уҫса пама, 
ӑна пурнӑҫра тӗрӗс ҫул шыраса тупма пулӑшакан сын-
сене — большевиксене чуна ҫывӑх ӑшӑ сӑмахсемпе сӑнар-
ласа парать. 

...Вут-ҫулӑмлӑ ҫав кунсем иртсе кайнӑ ӗнтӗ, халӑх 
халь ирӗклӗ ҫӗр ҫинче мирлӗ п у р н ӑ ҫ т у м а ҫанӑ тавӑрнӑ. 
Хӗрӳллӗ ӗҫре ӗҫҫыннисене аслӑ Ленинӑн — пусмӑртисен 
ҫулпуҫӗпе чи ҫывӑх тусӗн сӑнарӗ куллен хавхалантарса, 
вӑй парса пырать. Ленин халӑхшӑн — пуласлӑх шанчӑкӗ, 
пуласлӑх ялавӗ. 

Ильич 
Хӑй лартнӑ самана сакки. 
Пире сехметлӗ 
Вилӗмрен хӑтарчӗ, 
Мана ӳтре 
Вӑй ӗрӗхнӗ пирки 
Ыраш вырма 
Каҫалӑка кӑларчӗ. 

Палламалла мар чечекленсе улшӑнчӗ, ҫӗнелчӗ ҫав ҫул-
сенче Чӑваш ҫӗрӗ, Хаваслӑ, телейлӗ те тулӑх пурнӑҫпа пу-
рӑнать ӗнтӗ халь ӗлӗк ӗмӗр-ӗмӗр пусмӑр айӗнчен тухай-
ман чӑваш халӑхӗ. Ухсай поэзийӗ те ҫавна май Силпи шы-
вӗпе ҫуса тасатнӑ пек ҫуттӑн та илемлӗн шӑнкӑртатса 
юхать. Вӑл, ҫав иоэзи, малтан пуҫласа вӗҫне ҫитиех сер
пе уйрӑлми тачӑ ҫыхӑннӑ, ҫӗр сӗткенӗпе тулнӑ. 

«Ҫӑкӑртан асли ҫук» тенӗ чӑваш авалтан. Ҫакна асран 
ямасӑр, халӑх поэчӗ хӑйӗн кашни произведенийӗнчех се
ре, ун ҫинче тырӑ ӳстерекен ӗҫчен ҫын аллине мухтать, 

Ухсай Яккӑвӗ поэт ҫеҫ мар, ӑста публицист та. Кул-
ленхи пичетре час-часах эпир унӑн халӑх хуҫалӑхӗпе куль-
тури ҫинчен ҫырнӑ тарӑн шухӑшлӑ статйисене вулатпӑр. 
Чӑваш литературные пуҫарса яраканӗн К. В. Ивановӑн 
пурнӑҫӗпе пултарулӑхне тӗпчесе ҫырнӑ кӗнекине те унӑн-
не критикӑра пысӑк хак панӑ. 

Чӑваш литературинче тунӑ пархатарлӑ сҫӗсемшӗн Ух
сай Яккӑвӗ 1946 ҫулта Чӑваш АССР искусствисен тава 
тивӗҫлӗ ятне, 1950 ҫулта ЧАССР халӑх поэчӗн ятне илме 
тивёҫлӗ пулчӗ. Чӑннипех те савӑнатпӑр, мухтанатпӑр эпир 
хамӑр литратурӑра ҫавнашкал пултаруллӑ та чаплӑ поэт 
пурришӗн. 


